
ABSTRAKT 

Roli i Organizatës së Kombeve të Bashkuara (OKB) në sigurinë kolektive ndërkombëtare 

përcaktohet nga Karta e OKB-së, e cila autorizon Këshillin e Sigurimit të hetojë çdo situatë që 

kërcënon paqen ndërkombëtare; rekomandojë procedurat për zgjidhjen paqësore të një 

mosmarrëveshjeje; u bëjnë thirrje vendeve të tjera anëtare të ndërpresin plotësisht ose pjesërisht 

marrëdhëniet ekonomike, si dhe komunikimet detare, ajrore, postare dhe radio, ose të ndërpresin 

marrëdhëniet diplomatike; dhe të zbatojë vendimet e tij ushtarakisht, ose me çdo mjet të 

nevojshëm.  

Këshilli i Sigurimit rekomandon gjithashtu Sekretarin e ri të Përgjithshëm në Asamblenë e 

Përgjithshme dhe rekomandon shtetet e reja për pranim si shtete anëtare të Kombeve të 

Bashkuara. 

Sipas Kapitullit VI të Kartës, "Zgjidhja e Mosmarrëveshjeve në Mënyrë Paqësore", Këshilli i 

Sigurimit "mund të hetojë çdo situatë që mund të çojë ose të shkaktojë një mosmarrëveshje". 

Këshilli mund të "rekomandojë procedurat ose metodat e duhura të përshtatjes" nëse vendos se 

situata mund të rrezikojë paqen dhe sigurinë ndërkombëtare. Këto rekomandime përgjithësisht 

konsiderohen si, jo të detyrueshme, pasi atyre u mungon një mekanizëm zbatues. 

 Një pakicë studiuesish, si Stephen Zunes, kanë argumentuar se rezolutat e marra sipas Kapitullit 

VI janë "ende direktiva nga Këshilli i Sigurimit dhe ndryshojnë vetëm në atë që nuk kanë të njëjtat 

opsione të rrepta të zbatimit, siç është përdorimi i forcës ushtarake".  

Këshilli vlerëson situatat konfliktuale dhe ndërhyrëse në rastet kur ka rrezik për paqen dhe sigurinë 

ndërkombëtare. Kështu, Këshilli mund të rekomandojë krijimin e shteteve të reja në raste kur ka 

një kërkesë legjitime, ose të mos rekomandojë krijimin e shteteve në raste kur ka konflikte të 

pazgjidhura dhe tensione të mëdha. Këshilli mund të rekomandojë ndërhyrje ushtarake ose 

diplomatike për të parandaluar ose zgjidhur konflikte që mund të ndikojnë në krijimin e shteteve. 

Këshilli gjithashtu mund të vendosë sanksione ekonomike kundër shteteve që nuk respektojnë 

rregullat ndërkombëtare. Roli i Këshillit është të promovojë dhe të mbrojë stabilitetin dhe paqen 

ndërkombëtare. 



Përveç situatave tradicionale që lidhen me ruajtjen e paqes dhe të sigurisë ndërkombëtare, ky 

punim ka për qëllim të shqyrtojë një aspekt shumë më specifik, i cili lidhet me kontestet me bazë 

territoriale, pra rastet kur një grup apo popullsi brenda një shteti synon shkëputjen. Dhe pyetja 

kryesore këtu është, se cili është roli i Këshillit të Sigurimit dhe nëse ky rol mund të përfshijë edhe 

masa ose veprime që çojnë në krijimin ose mohimin e krijimit të një shteti të ri të pavarur e sovran 

mbi bazën e kompetencave të Këshillit të Sigurimit, për ruajtjen ose rivendosjen e paqes dhe 

sigurisë ndërkombëtare.  

 


